
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

মানসী





পত্রপুষ্প-গ্রহতারা-ভরা

নীলাম্বরে মগ্ন চরাচর,

তুমি তারি মাঝখানে কী মূর্তি আঁকিলে প্রাণে—

কী ললাট, কী নয়ন, কী শান্ত অধর।



সুগভীর কলধ্বনিময়

এ বিশ্বের রহস্য অকূল,

মাঝে তুমি শতদল ফুটেছিলে ঢলঢল—

তীরে আমি দাঁড়াইয়া সৌরভে আকুল।



পরিপূর্ণ পূর্ণিমার মাঝে

ঊর্ধ্বমুখে চকোর যেমন

আকাশের ধারে যায়, ছিঁড়িয়া দেখিতে চায়

অগাধ-স্বপন-ছাওয়া জ্যোৎস্না-আবরণ—



তেমনি সভয়ে প্রাণ মোর

তুলিতে যাইত কতবার

একান্ত নিকটে গিয়ে সমস্ত হৃদয় দিয়ে

মধুররহস্যময় সৌন্দর্য তোমার।



হৃদয়ের কাছাকাছি সেই

প্রেমের প্রথম আনাগোনা,

সেই হাতে হাতে ঠেকা, সেই আধো চোখে দেখা,

চুপিচুপি প্রাণের প্রথম জানাশোনা—



অজানিত সকলি নূতন—

অবশ চরণ টলমল—

কোথা পথ কোথা নাই, কোথা যেতে কোথা যাই,

কোথা হতে উঠে হাসি কোথা অশ্রুজল।

		 এই পাতা শেষ সম্পাদিত হয়েছে ১২:২১টার সময়, ২০ আগস্ট ২০২২ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

